
Монгол Улсын Их Хурлын 2018 оны намрын ээлжит чуулганы
 Эдийн засгийн байнгын хорооны 

10 дугаар сарын 02-ны өдөр /Мягмар гараг/-ийн 

хуралдааны товч тэмдэглэл

Эдийн засгийн байнгын хорооны дарга Д.Дамба-Очир ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр хуралдаан 15 цаг 32 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Л.Болд, Х.Болорчулуун, Б.Дэлгэрсайхан, Б.Жавхлан, Д.Тэрбишдагва, С.Чинзориг;

Эмнэлгийн чөлөөтэй: Б.Баттөмөр. 
Нэг. Ж.Бат-Эрдэнийг Зам, тээвэр хөгжлийн сайдын үүрэгт ажлаас чөлөөлөх тухай
Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Г.Занданшатар, Засгийн газрын Хэрэг эрхлэх газрын тэргүүн дэд дарга Г.Баясгалан, Зам, тээвэр хөгжлийн дэд сайд Л.Халтар, Зам, тээвэр хөгжлийн яамны төрийн нарийн бичгийн даргын үүргийг түр орлон гүйцэтгэгч Р.Мэргэн нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав. 

Ж.Бат-Эрдэнийг Зам, тээвэр хөгжлийн сайдын үүрэгт ажлаас чөлөөлөх тухай Монгол Улсын Ерөнхий сайдын саналыг Монгол Улсын сайд, Засгийн газрын Хэрэг эрхлэх газрын дарга Г.Занданшатар танилцуулав. 

Танилцуулгатай холбогдуулан Улсын Их Хурлын гишүүн Д.Эрдэнэбатын тавьсан асуултад Монгол Улсын сайд, Засгийн газрын Хэрэг эрхлэх газрын дарга Г.Занданшатар хариулж, тайлбар хийв.

Улсын Их Хурлын гишүүн Д.Эрдэнэбат, З.Нарантуяа, Г.Занданшатар нар үг хэлэв.  

Д.Дамба-Очир: Зам, тээвэр хөгжлийн сайд Ж.Бат-Эрдэнийг үүрэгт ажлаас нь чөлөөлөх тухай Монгол Улсын Ерөнхий сайдын саналыг дэмжье гэсэн санал хураалт явуулъя. 

Зөвшөөрсөн:
 11

Татгалзсан: 

   0

Бүгд:


 11

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Ундармаа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 53 минутад хэлэлцэж дуусав.

Хоёр. Ажлын хэсгийн ахлагч томилох тухай 
Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав. 

Зээлийн хүүгийн дээд хязгаар тогтоох болон Мөнгө хүүлэлттэй тэмцэх тухай хуулийн төсөл болон хамт өргөн мэдүүлсэн бусад хуулийн төслүүдийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Ж.Ганбаатарыг томилов. 
Хуралдаан 22 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 15 цаг 54 минутад өндөрлөв.


Тэмдэглэлтэй танилцсан: 


ЭДИЙН ЗАСГИЙН БАЙНГЫН


ХОРООНЫ ДАРГА                                                                Д.ДАМБА-ОЧИР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                            Д.УЯНГА
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ
ЭДИЙН ЗАСГИЙН БАЙНГЫН ХОРООНЫ 
10 ДУГААР САРЫН 02-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Дамба-Очир: Ирц 52,6 хувьтай байна. Тэгээд өнөөдрийн Эдийн засгийн байнгын хорооныхоо хуралдааныг эхлүүлье. Гишүүд маань намрын чуулганы хуралдааны эхний хуралдаан өнөөдөр эхэлж байна. Байнгын хорооны хуралдаан. Тэгээд гишүүддээ бол намрын чуулган бол бас нэлээн их том, том асуудлууд их шийдэх чуулган байгаа, хариуцлагатай чуулган байгаа. Тийм болохоор тэгээд Эдийн засгийн байнгын хороо бол нэлээн ачаалалтай ажилтай байх юм байна гэж би ойлгож байна. Тэгээд гишүүдийнхээ ажилд амжилт хүсэж байна. 

Тэгээд өнөөдрийн хэлэлцэх асуудал 2 асуудал хэлэлцэнэ. 1 дүгээрт Жадамбын Бат-Эрдэнийг Монгол Улсын Засгийн газрын гишүүн-Зам, тээвэр хөгжлийн сайдын үүрэгт ажлаас чөлөөлөх тухай, 2 дугаарт ажлын хэсэг байгуулна. Зээлийн хүүгийн дээд хязгаар тогтоох болон Мөнгө хүүлэлттэй тэмцэх тухай хуулийн төслийг хэлэлцүүлэгт бэлтгэх ажлын хэсгийн байгуулна. Ингээд 2 асуудал хэлэлцэх гэж байна. Хэлэлцэх асуудалтай холбогдуулж асуух асуулттай гишүүд байна уу? Алга байна. Тэгвэл хэлэлцэх асуудлаа батлаад явна. 


Нэг.Монгол Улсын Засгийн газрын гишүүн-Зам, тээвэр хөгжлийн сайд Ж.Бат-Эрдэнийг үүрэгт ажлаас чөлөөлөх тухай асуудлаар Монгол Улсын Ерөнхий сайдын саналыг Монгол Улсын сайд, Засгийн газрын Хэрэг эрхлэх газрын дарга Г.Занданшатар танилцуулна. Г.Занданшатар сайдыг урьж байна. Г.Занданшатар сайдын микрофоныг өгөөрэй. 


Г.Занданшатар: Эрхэм гишүүд ээ, 


Монгол Улсын Засгийн газрын тухай хуулийн 22 дугаар зүйлийн 1 дэх хэсэгт биеийн эрүүл мэндийн байдал, хүндэтгэн үзэх бусад шалтгаанаар бүрэн эрхээ хэрэгжүүлэх боломжгүй болсноос албан тушаалаас чөлөөлж өгөх тухай хүсэлтээ Засгийн газрын гишүүн Ерөнхий сайдад өргөн мэдүүлж болно гэж. Мөн хуулийн 23 дугаар зүйлийн 1 дэх хэсгийн 1-т Ерөнхий сайд Ерөнхийлөгчтэй зөвшилцсөний үндсэн дээр Засгийн газрын бүтэц бүрэлдэхүүнд өөрчлөлт оруулах, Засгийн газрын гишүүнийг томилох албан тушаалаас чөлөөлөх огцруулах тухай саналаа Улсын Их Хуралд өргөн мэдүүлнэ гэж заасны дагуу энэ асуудлыг танилцуулж байна. 


Зам, тээвэр хөгжлийн сайд Ж.Бат-Эрдэнэ өөрийн эрхлэх асуудлын хүрээний салбарт гарсан асуудлуудтай холбогдуулан ёс зүйн хариуцлага хүлээж Засгийн газрын гишүүн-Зам, тээврийн хөгжлийн сайдын үүрэгт ажлаас чөлөөлөгдөх хүсэлтээ 2018 оны 8 дугаар сарын 12-ны өдөр Монгол Улсын Ерөнхий сайдад албан ёсоор гаргасан тул Монгол Улсын Засгийн газрын гишүүн-Зам, тээврийн хөгжлийн сайдын үүрэгт ажлаас чөлөөлөх тухай саналыг зохих журмын дагуу Монгол Улсын Ерөнхийлөгчтэй зөвшилцсөний үндсэн дээр танилцуулж байна. Асуудлыг хэлэлцэн шийдвэрлэж өгөхийг хүсье. 
Д.Дамба-Очир: Тус тусдаа тийм. Ажлын хэсгийг танилцуулъя. Хэрэг эрхлэх газрын дарга Г.Занданшатар, Хэрэг эрхлэх газрын тэргүүн дэд дарга Баясгалан, Зам, тээвэр хөгжлийн яамны дэд сайд Халтар, Зам, тээвэр хөгжлийн яамны төрийн нарийн бичгийн даргын үүрэг гүйцэтгэгч Мэргэн эдгээр хүмүүс оролцож байна. Хэлэлцэж байгаа асуудалтай холбогдуулж асуулт асуух гишүүд нэрсээ өгье. Д.Эрдэнэбат гишүүнээр тасаллаа. Д.Эрдэнэбат гишүүн асуултаа тавья. 
Д.Эрдэнэбат: Баярлалаа. Энэ асуудал миний ойлголтоор бол ганц сайдын асуудал биш л дээ. Монгол Улсын төр Засгийн газрын алба хашиж байгаа төрийн алба ямархуу хэмжээнд хариуцлагагүй болсон бэ гэдгийг илэрхийлсэн нэг ийм үйл явдлын гэрч нь болж хувирсан үйл явц саяхан болж өнгөрлөө. Ажлын байран дээр аллага хийнэ гэдэг бол төрийн албаны нэр хүндийг бол шууд доош нь хийсэн асуудал гэж ингэж бид үзэж байгаа. 

Үүнтэй холбоотойгоор сайд өөрийнхөө хариуцлагыг хүлээгээд чөлөөлөх л өргөдлөө өгсөн юм байна. Чөлөөлөгдөх процесс нь өөрөө хууль зөрчиж явагдсан гэж би ингэж харж байгаа. Энэ асуудлаар 9 сарын 03-ны өдөр Засгийн газрын Хэрэг эрхлэх газраас мэдээлэл авсан надад хариу өгсөн. Энэ хариу дээрээ хуулийн зөрчил гараагүй Ж.Бат-Эрдэнэ сайд өөрийнх нь өргөдөл гээд надад ийм өргөдөл өгсөн. Тэгсэн чинь одоо орж ирж байгаа өргөдөл нь бас нэг өөр өргөдөл орж ирсэн. Тэр өдөр Ж.Бат-Эрдэнэ сайд 2 өргөдөл өгсөн юм шиг байгаа юм би тэгж ойлгосон. 
Одоо энэ танилцуулга дээр ирсэн өргөдөл 1 өөр өргөдөл. Надад гаргаж өгсөн надад танилцуулгаар өгсөн өргөдөл бас нэг өөр өргөдөл. Тэгээд энэ 2 өргөдөл байдгийн учир нь юундаа байдаг юм бэ, сайд огцрох хүсэлтээ нэг л өргөдлөөр илэрхийлдэг. Тэгээд би үүний учрыг олох гээд Ж.Бат-Эрдэнэ сайд цахим хуудас дээрээ өргөдлөө тавьсан байсан юм. Би тэгээд аль нь үнэн юм гээд цахим хуудаснаас нь хайгаад олсонгүй. Таны өргөдөл бүгд устгагдсан байх юм. Тэгээд би энэ Засгийн газар яагаад ийм хариуцлагагүй юм хийж байгаа юм бэ? Ямар учраас өргөдлийг өөрчлөх оролдлого хийсэн юм бэ гэдэг дээр тайлбар авмаар байна. Би Засгийн газрын хууль зөрчсөн үйл ажиллагааг юу гэж тайлбарлаж байгаа юм бэ гэхээр Засгийн газрын хуулиар хэрэв Засгийн газрын гишүүн орон гарсан бол Улсын Их Хурал 30 хоногийн дотор түүнийг нөхөн томилох 21 дүгээр зүйлийн заалттай. Энэ заалт бол зөрчигдсөн. 8 сарын 12-нд болсон Засгийн газрын хуралдааны шийдвэр хэрэв хүчин төгөлдөр байсан бол 9 дүгээр сарын 12-ны дотор энэ асуудлыг Их Хуралд оруулж хэлэлцүүлэх багтаж хэлэлцээд нэг тийш нь шийдэх ёстойг одоо сунжирсан байгаа. Хууль зөрчсөн үйлдэл гэж ингэж харж байгаа. 
Орон гарсан тохиолдолд гишүүнийг нөхөн томилох хүртэл Ерөнхий сайд түр орлон гүйцэтгэгчийг хуваарилж ажил үүргийн хуваарь хуваарилдаг. Түр орлон гүйцэтгэгчээр Ө.Энхтүвшин сайдыг тавьсан гэж байгаа юм. Ө.Энхтүвшин сайдыг тавьснаараа орон гарсан бол тооцогдож байгаа байхгүй юу. Тэгэхээр орон гарсан дотор 30 хоногийн дотор энэ асуудал нэг тийшээ болох ёстойг хууль зөрчсөн гэж бид харж байгаа. Тэгэхээр энэ дээр хэн тайлбар өгөх вэ, энэ дээр би 1 дүгээрт тайлбар сонсмоор байна. 


Хэрэв Ж.Бат-Эрдэнэ сайд өргөдлөө өгсөн бол түүнийг одоо сайдын үүрэг гүйцэтгэгчээр түр ажиллуулах ёстой байсан юм болов уу гэж би хараад байгаа юм. Тэгээд өөр хүн томилсон бол орон гарсанд тооцогдсон бол Улсын Их Хурал хууль зөрчсөн байна гэж ингэж үзэхээс өөр аргагүй байдал үүсэж байгаа. Засгийн газрын Ерөнхий сайдын мэдэгдэл хүртэл хууль зөрчсөн ийм мэдэгдэл хийсэн чөлөөллөө гэж. Энэ Ж.Бат-Эрдэнэ гэдэг нөхөр хариуцлага алдсан учраас бид чөлөөлсөн гэж. Тэгээд энд одоо үнэн гэж юм нь хаана байгаа юм бэ, хуулийн дагуу шийдвэрлэсэн шийдэл нь хаана байгаа юм бэ энэ дээр надад нэг хариулт өгөөч гэж би хүсэх байна. Тэгээд би дараа нь саналаа хэлнэ. 


Д.Дамба-Очир: Г.Занданшатар сайд хариулна. 

Г.Занданшатар: Д.Эрдэнэбат гишүүн үнэнийг мэдсээр байгаад бас улс төрийн зорилгоор санаатай санамсаргүй алдаатай нэр томьёо ашиглаж хууль зөрчсөн гэж хэлж байгааг бол бас улс төрийнхөө талаас ингэж хэлж байна гэж ойлгож байна. Яагаад гэхээр хууль зөрчсөн эсэхийг тогтоодог дээд байгууллага нь Үндсэн хуулийн цэц. Яг таны энэ ярьж байгаа асуудлаар яг таны энэ агуулгаар Үндсэн хуулийн цэцэд гомдол гаргасан юм байна. Үндсэн хуулийн цэц бол хууль зөрчөөгүй байна гэсэн гэж үзэж маргаан үүсгэхээс татгалзсан шийдвэр өгсөн байгаа, бид нарт хариу нь ирсэн энэ байж байна. 

Монгол Улсын Үндсэн хуулийн 39 дүгээр зүйлийн 2 дахь хэсэгт Монгол Улсын Ерөнхий сайд Засгийн газрын бүтэц бүрэлдэхүүн түүнд өөрчлөлт оруулах саналаа Ерөнхийлөгчтэй зөвшилцөн Улсын Их Хуралд өргөн мэдүүлнэ. Ерөнхий сайд уул асуудлыг Ерөнхийлөгчтэй 7 хоногийн дотор зөвшилцөж чадаагүй бол Улсын Их Хуралд өөрөө өргөн мэдүүлнэ гэж заасан байдаг юм байна бүтэц бүрэлдэхүүний тухай саналыг хэлж байгаа юм. Харин Засгийн газрын тухай хуулийн 23 дугаар зүйлийн 1 дэх хэсгийн 1-т Ерөнхий сайд, Ерөнхийлөгчтэй зөвшилцсөний үндсэн дээр Засгийн газрын бүтэц бүрэлдэхүүнд өөрчлөлт оруулах Засгийн газрын  гишүүнийг томилох албан тушаалаас чөлөөлөх, огцруулах тухай саналаа Улсын Их Хуралд өргөн мэдүүлнэ гэж заасан. 

Засгийн газрын гишүүн Зам, тээвэр хөгжлийн сайдыг Засгийн газрын гишүүний албан тушаалаас чөлөөлөх асуудал нь Засгийн газрын бүтэц бүрэлдэхүүнд өөрчлөлт оруулж байгаа асуудал биш. Үндсэн хуулийн 25 дугаар зүйлийн 1 дэх хэсгийн 6-д зааснаар Улсын Их Хуралд Ерөнхий сайд, Засгийн газрын гишүүд хуульд зааснаар Улсын Их Хуралд ажлаа шууд хариуцан тайлагнадаг бусад байгууллагын бүрэлдэхүүнийг томилох өөрчлөх огцруулах бүрэн эрхийг хэрэгжүүлдэг. Ингээд энэ асуудлыг Ерөнхийлөгчтэй зөвшилцсөний дагуу 2018 оны 10 дугаар сарын 01-ний өдөр Улсын Их Хуралд намрын чуулган нээгдэнгүүт бид өргөн мэдүүлсэн. 

Иймд энэ асуудлыг Ерөнхийлөгчтэй зөвшилцөх болон Засгийн газрын гишүүн чөлөөлөгдөх өргөдлөө Ерөнхий сайдад гаргаснаас хойш Улсын Их Хуралд өргөн мэдүүлэх хугацааг тус тус хуулиар тусгайлан тогтоогоогүй байна 30 хоног энэ тэр гэсэн заалт бол яг энэ тодорхой асуудлуудаар байхгүй. Улсын Их Хурлын чуулганы хуралдааны дэгийн тухай хуулийн 391-т Ерөнхий сайд эрүүл мэндийн болон хүндэтгэн үзэх бусад шалтгаанаар бүрэн эрхийнхээ хугацаанаас өмнө чөлөөлөгдөх хүсэлтээ өөрөө гаргасан түүнчлэн мөнхүү шалтгаанаар чөлөөлөх хүсэлт гаргасан Засгийн газрын гишүүний саналыг Улсын Их Хуралд оруулсан бол холбогдох Байнгын хороо уг асуудлыг 7 хоногийн дотор хэлэлцэн санал, дүгнэлт гаргана гэсэн ийм хуулийн хугацаатай. 


2 өргөдөл гэдэг асуудал нь бол та бол түр орлон гүйцэтгэгч томилсон гэж бас ташаа мэдээлэл өгч байна. Засгийн газрын тухай хууль бол одоо өмнө хэрэглэж байсан бүх практикаар Засгийн газрын гишүүн хүндэтгэн үзэх шалтгаанаар хуралд оролцохгүй байх ажил үүргээ гүйцэтгэх боломжгүй болсон үед өөр бусад гишүүнд хариуцуулдаг яг энэ бол түр орлон гүйцэтгэгч томилоогүй үүргийг нь хариуцуулсан. 2 өргөдөл байна гээд байгаа шалтгаан болохоор сайд бол өөрөө чөлөөлөгдөх хүсэлтээ гаргасан. Чөлөөлөгдсөнийхөө дараа бол бас энэ ёс зүйн хувьд бас ажлаа хийгээд цаашаа ажлаа гүйцэтгэх үүрэг гүйцэтгэх боломжгүй учраас өөр гишүүнд хариуцуулж өгөхийг Засгийн газрын гишүүнд өөр гишүүнд хариуцуулж өгөх тухай өргөдөл өгсөн гаргасныг шийдвэрлэж Шадар сайдад үүргийг нь хариуцуулсан. Ийм хуулийн зохицуулалтуудыг бол яг Үндсэн хууль холбогдох хууль тогтоомжийн дагуу бол Засгийн газар хэрэгжүүлээд ингээд явж байгаа. Энэ дээр бол Ерөнхий сайдын хийсэн мэдээлэл бол дэд сайд төрийн нарийн бичгийн дарга Ж.Бат-Эрдэнэ адилхан овог нэртэй Ж.Бат-Эрдэнэ гэж хүн байдаг. Энэ хүмүүсийг чөлөөлсөн гэж мэдэгдсэн. Энэ хүмүүс бол чөлөөлөгдсөн. Энэ бол Засгийн газар бүрэн эрхийнхээ хүрээнд өөрсдийнх нь хүсэлтийн дагуу дэд сайд төрийн нарийн бичгийн дарга нарыг бол ажил албан үүргээс нь чөлөөлсөн. Ж.Бат-Эрдэнэ сайдыг бол өөрийнх нь хүсэлтийн дагуу өнөөдөр шийдүүлэхээр ... /минут дуусав/
Д.Дамба-Очир: Үг хэлэх гишүүд байна уу? Үг хэлэх гишүүд нэрсээ өгье. Д.Эрдэнэбат гишүүнээр, З.Нарантуяа гишүүнээр тасаллаа. Д.Эрдэнэбат гишүүн үгээ хэлье. 
Д.Эрдэнэбат: Г.Занданшатар сайд улс төржиж байна л гээд байх юм. Би улс төржөөгүй л дээ. Би Засгийн газрын тухай хуулийн 21 дүгээр зүйлийг 21 дүгээр зүйлийн 2, 3 дугаар зүйлийг ингээд ойлгомжтойгоор ингээд асуулга тавьж байгаа юм. Яах вэ үүрэг хуваарилах гэдгийг нь үүрэг гүйцэтгэсэн гээд давхар ойлголтоор жаахан мушгих хэрэггүй л байх л даа. Адилхан зарчим нь адилхан юм. 2 янзын өргөдөл ирсэн. Хуулийнхаа зөрчлийг нуух гэж та нар үүнийг хийсэн. Нэг өргөдлөөр хийж болох юмыг анхнаас нь өгөөгүй юмыг дараа нь дахиж өргөдөл гаргуулж хийсэн гэж би ингэж ойлгож байгаа. 
Тийм учраас Ж.Бат-Эрдэнэ гишүүн ичээд одоо тэр сайдаасаа бүх анхныхаа өргөдлийг бүгдийг нь хуу татаад аваад хаясан. Зохион байгуулалттай хийсэн үүнийг та нар. Энэ ер нь Засгийн газрын хариуцлагагүй асуудал ганцхан Ж.Бат-Эрдэнэ сайдыг чөлөөлснөөр би байхгүй болно гэж бодохгүй байгаа. Үнэндээ хэлэхэд энэ төрийн алба чинь ийм улс төржсөн хариуцлагагүй үйлдэл болсон. Би үгээ хэлье. Засгийн газрын гишүүнийг чинь ярьж байна. Тийм учраас энэ ганцхан Ж.Бат-Эрдэнэ сайдаар Ж.Бат-Эрдэнэ сайд бол анхных нь одоо ийм тохиолдлоор ингээд ийм хариуцлагаа хүлээгээд л явж байна л даа. Ер нь бол төрийн бүх шатанд мерит зарчим алдагдаж улс төржсөний хамгийн том жишээ бол Зам, тээврийн яам дээр гарсан. Үүнийг бол бид олон нийтэд ил тод хэлэх ёстой. 
Аль намынх нь үед алдагдсаныг нь ард түмэн харж байгаа, аль намын үед цэгцтэй байсныг ард түмэн харж байгаа. Аль нам руу битгий чих. Өөрсдийнхөө алдааг өөрсдөө бас бодож үз. Тийм учраас энэ төрийн алба чинь үнэ хүндээ алдаж дууслаа. Энэ төрийн албанд ажиллаж байгаа гайгүй нэг нь ингээд дууслаа. Үнэхээр энэ одоо ажлын байран дээр гарсан энэ хүний аллага бол улс төржилтөөс үүдэлтэй гэдгийг бүгд хүлээн зөвшөөрөөд энэ дээрээ дүгнэлт хийх хэрэгтэй. Би тийм учраас энэ Засгийн газар бол хариуцлагагүй ажиллаж байна гэж би шууд хэлэх гэж байгаа юм. Битгий өөрсдийгөө та нар өмөөр. Битгий хэлсэн болгоныг улс төржиж байна гэж хар. Энэ бол улс төржиж байна гэж байгаа хэлсэн үг болгон чинь доод шатан дээрээ төрийн албанд хавдар болоод төрийн алба чинь тэр чигээрээ улс төржсөн хүмүүс болж дууслаа. Бид яагаад нэг удаад жаахан ухаарал авч болдоггүй юм бэ гэдгийг би та бүхэнд бүр хэлье гэж ингэж бодож байна. 

Тийм учраас би өнөөдөр бол асуудлыг ярихдаа ганцхан энэ Зам, тээврийн сайд дээр ярих ёсгүй зүйл гэж харж байгаа. Энэ олон салбар дээр давтагдаж байгаа асуудал. Олон салбар дээр гарч болзошгүй эрсдэлүүд болж хувирсан. Саяын эрчим хүчний гарсан тэр олон цагийн зогсолт өвөл гарсан бол яах байсан бэ, хэчнээн хэмжээний хор уршиг учрах байсан бэ? Энэ хүн хулгайлсан гэмт хэрэг чинь хэчнээн хэмжээний хүний эрхийн зөрчлийг Үндсэн хуулиар гарсныг яагаад хаацайлсан юм бэ гэх мэт олон зүйлүүд бол энд байгаа. Тийм учраас Засгийн газар үүн дээр дүгнэлт хийх хэрэгтэй гэж би ингэж бодож байна. Одоо яг өнөөдрөөс би бодож байна. Ер нь бол чуулган дээр бид одоо энэ Засгийн газрын асуудал энэ юу Засгийн газрын гишүүнийг чөлөөлж томилж байгаа асуудлаар байр сууриа илэрхийлэх цаг нь болсон юм байна гэж би одоо сая харлаа. 

Яагаад гэвэл та нар өөрсдийгөө өмөөрөөд байна. Бүхэл бүтэн ийм ноцтой үйлдлүүд гараад байхад өмөөрч сууна гэдэг бол энэ Засгийн газар хамгийн хариуцлагагүй байгаагийн тод жишээгээ өөрсдөө нотолж байгаа шүү гэдгийг би бүр албан ёсоор та бүхэнд хэлье гэж бодож байна. Баярлалаа. 


Д.Дамба-Очир: З.Нарантуяа гишүүн үгээ хэлье. 

З.Нарантуяа: Өнөөдрийн энэ хэлэлцэж байгаа асуудал бол ерөнхийдөө сахилга хариуцлагын тухай асуудал л даа. Энэ бол зүгээр нэг яамны дотоод үйл ажиллагаанд гарсан нэг сайд зүгээр ёс зүйн хариуцлага хүлээгээд өнгөрөх тухай асуудал биш. Ерөнхийдөө Монгол Улсын энэ төрийн тогтолцоо төрийн үйл ажиллагааны өдөр тутмын хэвийн одоо явагдаж байх энэ зарчимд үнэхээрийн том хямрал гарсан байгааг л харуулаад байгаа үйл явц гэж би бол ойлгож байгаа. Тийм учраас төрийн тогтолцоо Үндсэн хуулийн өөрчлөлтөөр энэ бүгдийг засна янзална гээд өнөөдрийнхөө байгаа үйл ажиллагаанд үнэлэлт дүгнэлт өгч хариуцлагатай байх тухай асуудлаа ярихгүйгээр явж болохгүй. Өнөөдөр нэг сайдыг ингээд чөлөөлөөд энэ төрийн бүх шатны байгууллага дээр ганцхан энэ нэг яам дээр болоод байгаа асуудал биш. Ажил хариуцсан хүн болгон юу хийх ёстойгоо яаж хийх ёстойгоо мэддэг байх хэрэгтэй байгаа юм. Тийм юм бол үнэхээр алдагдаад байна. Ямар нэгэн асуудал тавина. Дандаа нэг түр зуур аргацаасан хариулт яваад байна. Тэнд ажлаа мэдэж байгаа хүмүүс байна уу үнэхээр ажлаа хийж чадаж байгаа хэн бэ гэдгийг Засгийн газрын Хэрэг эрхлэх газарт би бол энэ үгийг хандаж илүү хэлмээр байгаа юм. 


Дотоод Засгийн газрынхаа үйл ажиллагааны гал тогооны зохион байгуулалтыг илүү их анхаараач. Одоо өнөөдөр энэ сайдыг ингээд явууллаа дараагийн ажил хариуцах хүн нь давхар орж ирнэ гэж би бол бодож байсан. Дахиад хэзээ орж ирэх юм, ямар хугацаа авах юм энэ хооронд дахиад л энэ яам хариуцах эзэнгүй ингээд л явах нь байна. Тэгэхээр бүх шатандаа хүмүүс төрийн алба хааж байгаа хүмүүс хийх ёстой ажлаа ажил үүргийнхээ хуваарийг мэддэг хийх ёстой ажлынхаа зорилгыг мэддэг тэр ажлыг үнэн сэтгэлээсээ иргэдийн төлөө ард түмний төлөө хий гэсэн сэтгэл зүтгэлтэй тийм л хүнийг олж удирдуулж тавьж ажиллаж байж энэ төрийн энэ хямрал төрийн тогтолцоо бол зөв хэлбэр рүүгээ орно гэж бодож байгаа. Тийм учраас жижиг гэлтгүй энэ асуудал дээрээ анхаарч хандаж ажиллаач. Дараагийнхаа сайдыг даруйхан оруулж ирээч гэж хэлмээр байна. 

Д.Дамба-Очир: Г.Занданшатар сайдад микрофон өгье. Дараагийнхаа, үгүй ээ яах вэ дараагийнхаа сайдыг оруулж ирэх гээд, за. 
Г.Занданшатар: Одоо холбогдох хууль тогтоомжийн дагуу өнөөдөр чөлөөлөгдөх асуудал хэлэлцсэнээр дараагийн хүнийг нэр дэвшүүлэх хууль тогтоомжийн дагуу нэр дэвшүүлэх боломж эрх нээгдэж байгаа гэж ойлгож байгаа. Ер нь энэ төрийн албаны энэ Зориг агсны амь насаа алдсан хэргээс хойш л энэ төрийн албаны сахилга хариуцлага дэг журам энэ жигдэрч шинэчлэгдэж өөрчлөгдөх асуудал нэг голдиролдоо орохгүй явсаар байж байгаад одоо энэ манай энэ Улсын Их Хурлаас Төрийн албаны тухай шинэ хууль батлагдаж тэр хуулийн дагуу энэ төрийн албаны сахилга хариуцлагыг сайжруулах, тэр үед л энэ хэрэг гарч эхэлсэн асуудал шүү дээ энэ чинь. 
Ер нь бол энэ дагуу төрийн албаны сахилга хариуцлагыг сайжруулах иж бүрэн ажил хийгдэж байна. Төрийн албаны шинэчлэлийн хөтөлбөрийг хэрэгжүүлж байна. Төрийн албыг сахилга хариуцлагатай ёс зүйтэй дэг журамтай болгох 47 журам шинэчлэгдэн боловсруулагдаж байна. Саяхан төрийн албаны удирдах ажилтнуудын улсын зөвлөгөөнийг зохион байгуулж энэ журам, төрийн албаны ёс зүй сахилга хариуцлагын тухай хуулийг хэлэлцүүллээ. Удахгүй өргөн барина. Энэ бүхэн бол аргацаагаад байгаа биш энэ том утгаар нь энэ системд оршиж байгаа дутагдлуудыг төрийн албаны тогтвортой байдлыг хангах, хариуцлагатай мэргэшсэн чадварлаг иргэн төвтэй төрийн албыг бий болгох гэсэн төслийг хэрэгжүүлж байна. Одоо энэ сургалтыг Удирдлагын академийн дэргэд төрийн албаны сургуулийг байгуулж байна. Нэг талаасаа чадваржуулж мэргэшүүлж сургах ёс зүйн сургалтаас авхуулаад хамруулах. Нөгөө талдаа энэ Төрийн албаны хуулийн хүрээнд мэргэшүүлэх тогтвортой ажиллах эрх зүйн баталгаа амьдралын баталгааг нь хангах гээд энэ олон ажлууд хэрэгжинэ. Энэ үйл явдлууд бол гай газар доороос гэж ганц өдөр болсон асуудлаас гадна ер нь л бас энэ авлига хээл хахуул, энэ төрийн албанд оршиж байгаа юмнууд бол сүүлийн бас нэг 4, 5-хан жилийн дотор биш ер нь энэ 1990-ээд оноос хойш л энэ төрийн албаны сахилга дэг журам бүтэц бүрэлдэхүүн байнга өөрчлөгдөж сонгууль болгоны дараа бужигнуулж энэ бүх нөхцөл байдал бол энэ төрийн албанд оршиж ирсэн дутагдал шүү дээ. Үүнийг одоо хэн хэн рүүгээ чихээд байх юм бол байхгүй гэж бодож байна. 

Д.Дамба-Очир: Одоо санал хураана. Гишүүд үг хэлж, асуулт асууж, үг хэлж дууслаа. Монгол Улсын Засгийн гишүүн-Зам, тээвэр хөгжлийн сайд Жамбын Бат-Эрдэнийг Жадамбын Бат-Эрдэнийг үүрэгт ажлаас нь чөлөөлөх талаар Монгол Улсын Ерөнхий сайдын саналыг дэмжих нь зүйтэй гэсэн томьёоллоор санал хураалт явуулъя. Санал хураалт. 100 хувийн саналаар уг санал дэмжигдэж байна. Санал, дүгнэлтийг Байнгын хорооны санал, дүгнэлтийг Б.Ундармаа гишүүн танилцуулах уу чуулган дээр? Б.Ундармаа гишүүн танилцуулъя. Тогтоол дээр нь бол бас найруулгын чанартай зүйлүүдийг нь анхаараарай гэж би Байнгын хорооныхоо ажлын хэсгийнхэнд хэлэх гэж байна. Тэгээд зарим гишүүдийн хэлсэн үг энэ тэр оруулаад яваарай гэж би хэлэх гэж байна.Тэгээд 2 дахь асуудалдаа оръё. 

Хоёр.Зээлийн хүүгийн дээд хязгаар тогтоох болон мөнгө хүүлэлттэй тэмцэх тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Ж.Ганбаатарыг томилж байна. Өөр саналтай гишүүд байна уу? Алга байна. 

Өнөөдрийн хуралдаан үүгээр өндөрлөж байна. Гишүүддээ баярлалаа. Та тэгээд дотор нь ажлын хэсгийнхээ гишүүдийнхээ нэрсийг гаргаарай, батлуулаарай. 


ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

